
Azərbaycan Respublikası Konstitu-
siyasının 119-cu maddəsinin səkkizin-
ci abzasını rəhbər tutaraq, “Gədəbəy, 
Qoşa, Xarxar, Qaradağ, Ordubad qrupu 
(Piyazbaşı, Ağyurd, Şəkərdərə, Kələki), 
Qızılbulaq, Dəmirli və Vejnəli qızıl, mis 
və polimetal perspektiv filiz yataqlarının 
kəşfiyyatı, işlənməsi və hasilatın pay böl-
güsü haqqında Azərbaycan Respublika-
sının Ekologiya və Təbii Sərvətlər Nazir-
liyi ilə R.V. Investment Group Services, 

LLC ABŞ arasında bağlanılmış Sazişdə 
Dəyişiklik” sənədini imzalamaq səlahiy-
yətinin verilməsi barədə” Azərbaycan 
Respublikası Prezidentinin 2024-cü il 
24 may tarixli 140 nömrəli Sərəncamı-
nın 2-ci hissəsinin icrasını təmin etmək 
məqsədilə Azərbaycan Respublikasının 
Nazirlər Kabineti TəUDUD DlÕU�

Azərbaycan Respublikası Nazirlər 
Kabinetinin 2022-ci il 21 iyun tarixli 234 
nömrəli Qərarı (Azərbaycan Respublika-
sının Qanunvericilik Toplusu, 2022, ʋ 
6, maddə 675 (Cild I) ilə təsdiq edilmiş 
“Azərbaycan Respublikası Hökumətinin 
təminatı və öhdəlikləri”nin preambulası 
istisna olmaqla “ETSN” akronimi “Azer-
Gold” QSC” sözləri ilə, “MENR” akronimi 
“AzerGold” C-SC” sözləri ilə əvəz edilsin.

Fransız Polineziyasının nümayəndə  
heyəti Medianın İnkişafı Agentliyində 

İyunun 1-də Maohi Nuinin (Fransız Polineziyasının) nümayəndə heyəti 
Medianın İnkişafı Agentliyində olub.

Görüşdə Medianın İnkişafı Agentli-
yinin İcraçı direktoru Əhməd İsmayılov 
Azərbaycanda müasir çağırışlara uyğun 
media mühitinin formalaşması haqqın-
da məlumat verib. O, “Media haqqında” 
Azərbaycan Respublikası Qanunu və 
bu sahəni tənzimləyən digər norma-
tiv-hüquqi aktlar barədə məlumat verib, 
eyni zamanda, jurnalistlərin peşə etikası 
qaydalarının xüsusi əhəmiyyət daşıdığını 
qeyd edib, Azərbaycanda media sahə-
sində həyata keçirilən institusional quru-
culuq işlərindən danışıb.

Fransız Polineziyasından olan nü-
mayəndələr media sahəsinin inkişaf etdi-
rilməsi, media subyektləri və jurnalistlərə 
dəstək göstərilməsi istiqamətində işin 
təşkili, həmçinin müstəqil media subyekt-
lərinin yaradılması ilə bağlı ölkəmizdə-
ki təcrübə ilə maraqlandıqlarını bildirib, 
həmçinin gələcəkdə müvafiq sahədə 
əməkdaşlığın təşkili və mümkün formala-
rı ilə əlaqədar fikirlərini bölüşüblər.

Görüşdə Polineziyada media sahəsi-
nin inkişafı məqsədilə müxtəlif layihələrin 
həyata keçirilməsinə dəstəyin göstəril-
məsi barədə fikir mübadiləsi aparılıb. 

TDT-nin Şuşa Sammitinin  
gündəliyi müzakirə olunub

Azərbaycan Prezidentinin köməkçisi - Prezident Administrasiyasının Xarici 
siyasət məsələləri şöbəsinin müdiri Hikmət Hacıyev Almatıda Türk Dövlətləri 
Təşkilatı Prezidentlərinin Diplomatik Müşavirlərinin/Köməkçilərinin 2-ci 
Toplantısında iştirak edib.

Bu barədə Hikmət Hacıyev “X” plat-
formasında bildirib.

“Biz təşkilat çərçivəsində tərəfdaşlığı-

mızı və əməkdaşlığımızı nəzərdən keçir-
dik və qarşıdan gələn qeyri-rəsmi Şuşa 
Sammitinin gündəliyini, həmçinin Azər-

baycanda keçiriləcək COP29 çərçivəsin-
də birgə fəaliyyətlərimizi və təşəbbüsləri-
mizi müzakirə etdik. Eyni zamanda, Türk 
Dövlətləri Təşkilatının gələcək institusio-
nal inkişafını da. Prezident İlham Əliye-
vin vurğuladığı kimi, Türk Dünyası bizim 
ailəmizdir�” - deyə Hikmət Hacıyev qeyd 
edib.

Bakıda Türk Dövlətləri 
Qiymətləndiriciləri Forumu

Dünən Bakıda Türk Dövlətləri Qiymətləndiricilərinin Üçüncü Beynəlxalq 
Forumu keçirilib.

Forumda türk dövlətləri qiymətləndir-
mə birliklərinin rəhbər və nümayəndələri, 
qonaq qismində Rusiya, Gürcüstan və 
Belarus qiymətləndirmə şirkətlərinin rəh-
bər və təmsilçiləri, eləcə də Azərbayca-

nın İqtisadiyat, Nazirliyi, Maliyyə Nazirliyi, 
Kənd Təsərrüfatı Nazirliyi, Azərbaycan 
Mərkəzi Bankının nümayəndələri və de-
putatlar iştirak edib. Forumun məqsədi 
türk dövlətləri qiymətləndiriciləri arasında 
əməkdaşlığı keyfiyyətcə yeni mərhələyə 
daşımaqdır.

Forum çərçivəsində idarə heyətinin 
iclası keçirilib və mühüm qərarlar qəbul 
edilib. 

Forumda qiymətləndirmə sektorunda 
qlobal problemlər müzakirə olunub, ortaq 
türk qiymətləndirmə standartları barədə 
müzakirələr aparılıb. Bildirilib ki, bu mü-
zakirələrdə səsləndirilən fikirlərin nəticə-
sində müəyyən adımlar atılacaq.

Azərbaycan – Qırğızıstan  
hərbi tibb əməkdaşlığı 
Azərbaycan Respublikası ilə Qırğız Respublikası arasında imzalanan ikitərəfli 

hərbi əməkdaşlıq planına əsasən, Müdafiə Nazirliyinin Tibb İdarəsində görüş 
keçirilib.

Görüşdə Azərbaycan Müdafiə Nazir-
liyinin Tibb İdarəsinin rəisi vəzifəsini icra 
edən tibb xidməti polkovnik-leytenantı 
Anar İsmayılov və Qırğız Respublikası 
Müdafiə Nazirliyinin Tibb İdarəsinin rəisi, 
tibb xidməti polkovniki Amanbai Matisa-
kov hərbi tibb sahəsində əməkdaşlığın 
inkişaf perspektivləri, eləcə də qarşılıqlı 
maraq doğuran digər məsələlərə dair ət-
raflı fikir mübadiləsi aparıblar.

Sonra qırğızıstanlı nümayəndə Mü-
dafiə Nazirliyinin Baş Klinik Hospitalı, 
Mərkəzi Hərbi Poliklinika, Mərkəzi Sto-
matoloji Poliklinika, Sanitar-Epidemioloji 
Nəzarət Mərkəzi, Məhkəmə-Tibbi Eks-
pertiza və Patoloji Anatomiya Mərkəzini 
ziyarət edib, burada yaradılan şəraitlə 
hərbi tibb sahəsində xidmət edən həkim-
lərin fəaliyyətlərini izləyib.

Yayın ilk günlərində təbiətin şıltaqlığı

Yayın ilk günləri ölkəmizə 
sürprizlərlə qədəm qoyub. Milli 
Hidrometeorologiya Xidmətinin 
məlumatına əsasən, iyunun 1-dən 
2-si axşamadək küləkli hava 
şəraiti ilə əlaqədar Bakı və Abşeron 
yarımadası üçün narıncı xəbərdarlıq 
verilib, digər bölgələrdə isə küləklə 
yanaşı ayrı-ayrı yerlərdə yağış 
yağacağı, dağlıq ərazilərdə sulu qara 
keçəcəyi bildirilib.

Əvvəlcədən xəbər verildiyi kimi, 
dünən axşamtərəfi Daşkəsən, Gədəbəy, 
Göygöl, Şəki, Ağdam, Naftalan, Xınalıq, 
Quba, Qrız, Qusar, Goranboy, Zaqatala, 
Qəbələ, Şahdağ, Balakən, Mingəçevir, 
Sarıbaş (Qax), Göyçayda şimşək çaxıb, 
arabir leysan xarakterli yağış yağıb. 
Daşkəsən rayonunda saat 15:53-15:57 
radələrində diametri 20 mm, Göygöl ra-
yonu Kərəmli kəndinə saat 16:20-16:24 
radələrində 10-12 mm, Göygöl rayonu 
Şəhriyar kəndinə saat 16:23 radələrində 
10-14 mm, Gədəbəy rayonuna isə saat 
17:45 radələrində xırda dənəli dolu dü-
şüb. Goranboy rayonu Böyrü qəsəbəsinə 
saat 17:30-17:35 radələrində diametri 
11-15 mm, Goranboy rayonu Meşəli kən-
dinə 10-13 mm, həmçinin rayonun Şəfəq 
və Zeyvə kəndlərinə də dolu yağıb.

Bölgələrdən aldığımız son məlumat-

da bildirilir ki, təbii fəlakətlə bağlı fövqə-
ladə hallar heyətləri hadisə yerlərində 
təcili-təxirəsalınmaz tədbirlər həyata ke-
çirirlər. Vəziyyət araşdırılır və dəyən zi-
yan müəyyənləşdirilir.

Ekologiya və Təbii Sərvətlər Nazir-
liyinin mətbuat katibi İradə İbrahimova  
küləyin daha da güclənəcəyi ilə bağlı 
vətəndaşları  ehtiyatlı olmağa çağırıb: “İlk 
növbədə uşaqları küləkli havada nəzarət-

siz buraxmamaq, nəqliyyat vasitələrini iri 
gövdəli ağacların altında saxlamamaq 
gərəkdir. Öncədən verilən xəbərdarlıq-
lara diqqət yetirərək tikinti işləri gedən 
obyektlərin, reklam lövhələrinin, hündür 
ağacların, elektrik dirəkləri və naqillərinin 
altında dayanmayın”.

Baş Dövlət Yol Polisi İdarəsinin qey-
ri-sabit hava şəraiti ilə bağlı hərəkət iş-
tirakçılarına müraciətində isə deyilir: 
“Hazırda müşahidə olunan əlverişsiz 
hava şəraiti ilə əlaqədar sürücülərdən 
sürət həddini minimuma endirməyi, ara 
məsafəsini normadan artıq saxlama-
ğı, küləkli havada avtomobillərini aşma, 
qopma ehtimalı yüksək olan obyektlə-
rin yaxınlığında saxlamamağı, xüsusilə 
qoşqulu, tentli və uzun ölçülü yük av-
tomobillərinin iştirakı ilə baş verə bilə-
cək qəzaların qarşısının alınması üçün 
qabaqlayıcı tədbirlər görməyi, yağıntılı 
havalarda yolların sürüşkənliyini nəzərə 
almağı, avtomobilin şüşəsilənlərinin, işıq 
cihazlarının saz vəziyyətdə olmasına 
nəzarət etməyi xahiş edir. Qeyri-sabit 
hava şəraitinin yarada biləcəyi çətinlikləri 
nəzərə alaraq, piyadaları da yollarda mə-
suliyyətli olmağa çağırırıq”.

Peru Konqresinin Azərbaycanla bağlı müraciətləri 
Peru Konqresində 28 May  Azərbaycanın Müstəqillik Günü münasibətilə 

Konqresin üzvü Maria del Karmen Alva Prieto və Peru-Azərbaycan 
parlamentlərarası dostluq qrupunun adından təbrik müraciətləri qəbul edilib.

Bu barədə  Azərbaycanın Meksikada-
kı səfirliyinin verdiyi məlumat bildirilir ki, 
sənədlərdə 1918-ci il mayın 28-də Azər-
baycan xalqının ilk dəfə öz müstəqilliyini 
elan edərək Azərbaycan Xalq Cümhu-
riyyətini qurduğu, müsəlman Şərqində 
ilk demokratik, dünyəvi və parlament 
respublikası olduğu və digər demokra-
tik dünya dövlətləri tərəfindən tanındığı 
vurğulanıb. Ölkəmizin müstəqilliyinin milli 
kimliyin önəmli hissəsi kimi əlamətdar ta-
rixi bir hadisə olduğu, ölkə rəhbərliyi və 
xalq üçün xüsusi əhəmiyyət kəsb etdiyi 
qeyd olunub.

Bununla yanaşı, demokratik, bə-
rabər prinsip və dəyərlər üzərində qu-
rulmuş Azərbaycan Xalq Cümhuriyyəti 
vətəndaşlarının heç bir ayrı-seçkilik 
olmadan eyni hüquqlarla təmin edildiyi 
və əhalisinin müsəlmanlar çoxluq təşkil 
edən ölkələr arasında qadınlara bərabər 
seçki hüququ verən ilk ölkə olduğu bil-
dirilib.

Bu gün Azərbaycanın beynəlxalq 
aləmdə din və mədəniyyətlərin harmoni-
ya, sülh şəraitində birgə yaşaması üçün 
uğurlu model hesab edildiyi diqqətə çat-
dırılıb.

Təbrik müraciətlərində 1996-cı il 
iyunun 25-də Peru ilə Cənubi Qafqazın 
maliyyə və turizm mərkəzinə çevrilmiş, 
regionun yüksək sosial-iqtisadi inkişafına 
malik lider dövləti olan qardaş Azərbay-
canla diplomatik əlaqələrinin qurulduğu, 
iki ölkə arasında təhsil, sərmayə və ti-
carət sahələrində əməkdaşlıq əlaqələri-
nin gücləndirilməsində qarşılıqlı maraq 
olduğu bildirilib.

Sonda ölkəmizin müstəqilliyinin  106-cı 
ildönümü münasibətilə ölkəmizin ali rəh-
bərliyinə və Azərbaycan xalqına təbrik 
müraciətinin çatdırılması xahiş edilib.

Avstraliyalı diplomat COP29-u dəstəkləyib
Avstraliyanın BMT İDÇK-dakı nümayəndə heyətinin rəhbəri Selli Boks 

Azərbaycanın COP29-a uğurla ev sahibliyi edəcəyinə əminliyini bildirib. 

Diplomatik missiyanın mətbuat xid-
məti bu barədə bildirib: “Avstraliya İtti-
faqının Federal Parlamentində COP29 
ilə bağlı keçirilən tədbirdə Avstraliyanın 
BMT İDdK-dakı nümayəndə heyətinin 
rəhbəri Selli Boks çıxış edərək Azərbay-
canın COP29-a uğurla ev sahibliyi edə-
cəyinə əminliyini bildirib və bu mühüm 
missiyada Avstraliyanın Azərbaycana 
dəstəyini ifadə edib”. 

